
19. Okt  2026 
 

Inatsisartut Suleriaasianni § 37, imm. 1 naapertorlugu apeqqutit tulliuttut 

Naalakkersuisunut saqqummiuppakka: 

Apeqqutit : 

1. Angerlarsimaffeqannginnermut inatsimmik ataatsimoortumik 

suliaqarnissamut Naalakkersuisut pilersaaruteqarpat?  

A) Angerlarsimaffeqannginneq pillugu inatsimmik ataatsimoortumik 

sananissaq qanoq akeqassava? 

2. Angerlarsimaffeqannginnermut sunik pinaveersaartitsinissamut 

suliniuteqartoqarpa? 

3. Kommunit qanoq amerlatigisut “aqqusinerni suleqatigeeqarpat”?  

4. Kommunit qanoq amerlatigisut kofoedskoletut, 

angerlarsimaffeqanngitsunut unnuisarfinnik herberginik frelsens 

hæritullu ittunik suliniuteqarpat? 

5. Nuummut sanilliullugu nunatsinni angerlarsimaffeqanngitsut qanoq 

agguataarsimappat? 

 

(Inatsisartunut ilaasortaq Nivi Rosing, Inuit Ataqatigiit) 

Tunngavilersuut: 

Nunatsinni angerlarsimaffeqanngitsut amerlassusaat apparsarniarlugu siunnerfilimmik 
sulissuteqartariaqarpugut. Inunnut angerlarsimaffeqanngitsunut suliniutinut ersarissunik 
sinaakkuteqartoqartariaqarpoq, taamaalilluni kommunini sulisut suliaminnut ersarissunik 
inatsisitigut toqqammavissaqarsinnaaqqullugit.  Peqatigisaanik inuit 
angerlarsimaffeqanngitsut aningaasaqarnikkut imminnut pilersorsinnaanngortinnissaannut 
ikiuinissamut ersarissunik sinaakkusiisoqassaaq. 

Nunatsinni inuppassuit angerlarsimaffeqannginneq misigisarpaat, inuillu amerlasuut 
Nuummiipput, ilaatigut Kommuneqarfik Sermersuumi suliniuterpassuaqarnera pissutigalugu.  

Kommunit tamarmik assigiinnik inunnut angerlarsimaffeqanngitsunut assigiinnik 
suliniuteqarlutillu iliuuseqartariaqartut isumaqarpunga, taamaammallu maannakkorpiaq suut 
suliniutigineqarnerat, angerlarsimaffeqannginnerlu pillugu ataatsimut inatsisiliornissap qanoq 
akeqarumaarnera paaserusuppara.  

Apeqqutima ullut suliffiusut qulit iluanni akineqarnissaat qinnutigaara.  

 


